
ABSTRAK

Kajian ini bertujuan untuk mengkaji sama ada teknik jigsaw yang digunakan dalam
kaedah pengajaran dan pembelajaran boleh meningkatkan penguasaan pelajar dalam
penyelesaian masalah Fizik. Kajian ini membandingkan dua kaedah pengajaran-kaedah
pengajaran biasa dengan kaedah yang menggunakan Teknik Jigsaw. Kajian ini
menggunakan 32 orang pelajar sebagai sampel di sebuah sekolah pinggir Bandar Kota
Kinabalu dengan membahagikan mereka kepada kumpulan kawalan (pengajaran biasa)
dan kumpulan rawatan (menggunakan Teknik Jigsaw) dalam kaedah kuasi eksperimen.
Kajian ini berhasrat untuk menjadikan subjek Fizik menjadi suatu mata pelajaran yang
menarik untuk diterokai oleh pelajar dengan memaksimumkan tahap kefahaman mereka
melalui perkongsian ilmu atau maklumat melalui rakan mereka sendiri. Pengajaran di
dalam bilik darjah bukanlah hanya diperoleh daripada papan tulis dan guru sahaja tetapi
ianya adalah penerokaan ilmu dan maklumat yang tidak mempunyai batas dan
sempadan. Dapatan kajian ini dianalisis dengan menggunakan statistik deskriptif untuk
mencari skor dan min pencapaian pelajar. Ujian-t berpasangan juga digunakan untuk
menguji signifikan skor yang diperoleh antara dua kumpulan ini. Hasil dapatan
menunjukkan bahawa pelajar-pelajar yang berada dalam kumpulan rawatan iaitu yang
menggunakan Teknik Jigsaw menunjukkan peningkatan tahap penguasaan daripada
Lemah kepada Cemerlang dan perbezaan antara kumpulan yang signifikan pada tahap
keyakinan lebih daripada 95%, p<.05. Berdasarkan kajian yang dijalankan dan rumusan
yang dibuat dapatiah dikatakan bahawa kaedah pengajaran dan pembelajaran terhadap
kumpulan yang menggunakan Teknik Jigsaw adalah lebih berkesan berbanding dengan
yang menggunakan teknik pengajaran biasa. Ini bermaksud bahawa penyampaian
maklumat Fizik dan kebolehan pelajar dalam menyelesaikan sesuatu penyelesaian
masalah dapat ditingkatkan melalui proses yang berlaku dalam Teknik Jigsaw ini. Iimu
yang diperoleh oleh para pelajar juga dapat dikekalkan dengan lebih lama dalam ingatan
mereka. Beberapa cadangan sama ada untuk tindakan oleh pihak-pihak tertentu atau
dengan tujuan untuk meneruskan kajian telah dibuat demi untuk meningkatkan
penyampaian ilmu dan menjadikannya amat berguna kepada pelajar.

THE USE OF JIGSAW TECHNIQUE IN ENHANCING STUDENTS’ PROBLEM SOLVING IN
PHYSICS

ABSTRACT

The purpose of this study is examine whether the jigsaw technique used in teaching and
Jearning could increase student’ ability to solve problem in physics subject. This study
compared two methods of teaching-the conventional the jigsaw technique. Thirty two
students from a rural school in Kota Kinabalu were used as subjects. They were divided
into control-group (normal lesson) and treatment-group (using jigsaw technique) in a
quasi experiment method. This study intends to make the subject of physics as an
interesting subject malter for students to explore by maximizing their level of
understanding through the sharing of knowledge and information among them. Learning
in classes may not only be obtained from black board and teachers, but it is an unlimited
and borderiless discovery process of knowledge and information. The findings were
analyzed using descriptive statistics in determining the mean score of students’
achievements, and the paired t-test to examine significant scores gathered from the two
groups. Findings showed that students in the treatment-group (who used jigsaw
technique) demonstrated an increase in their level of understanding from weak to
excellent, and the significant difference between the two groups at a confidence level of
more than 95%, p<.05. Based on the study and summary made, it can be concluded that
the group that used the jigsaw technique is more effective compared to the group that
only used conventional teaching. This means that the delivery of physics information and
the ability of student to solve any problems solving can be increased through the
discovery method. Hence, knowledge acquired by students can be sustained fonger in
their minds. Some important recommendations were given based on the findings.

BAB 1: PENGENALAN

1.1 Pendahuluan
Kecemerlangan dan pencapaian terbaik pelajar adalah sentiasa menjadi objektif dan
matiamat utama para pendidik dalam merealisasikan wadah mereka sebagai pendidik
atau sebagai ejen perubahan. Maka, dengan sebab itu pihak Kementerian khasnya yang
membangunkan kaedah mengajar sentiasa berusaha memastikan usaha untuk mencapai
matiamat itu dapat diperbaiki dari semasa ke semasa sejajar dengan Falsafah Pendidikan
Kebangsaan.

Walaupun kerajaan membelanjakan berbillion ringgit demi untuk
meningkatkan lagi kecemerlangan pendidikan tetapi jika mutu dan kualiti masih berada
di tahap yang lama, maka pihak Kementerian akan menuding jari semula kepada para
pendidik yang melaksanakan kaedah itu. Kaedah penyampaian pengajaran akan sentiasa
menjadi fokus utama dalam mencari sebab dan bagaimana untuk menjadikan ilmu
pengetahuan itu dapat diperoleh secara maksima oleh para pelajar. Ini bukan sahaja
menjadikannya sangat berguna kepada mereka tetapi juga membolehkan ilmu yang
mereka peroleh itu dapat diaplikasikan untuk manfaat masyarakat dan negara amnya.

Menurut mantan menteri pelajaran Malaysia Tan Sri Dato’ Seri Musa Mohamad
dalam satu keratan akhbar, Sains dan Matematik merupakan bidang ilmu yang sangat
dinamik. Pelbagai inovasi dan penemuan baru berlaku hampir setiap hari melalui
penyelidikan dan pembangunan menyebabkan bidang ini amat penting kepada kemajuan

dan pembangunan Negara ( Sa’odah & Zulkifli, 2001)

